
14. oktoberi 2016              UKA2016/45 

 

Naalakkersuisut UKA2017mut eqqumiitsuliortut suliaminnik pilersitsilertuinissaanut 

aningaasanik inatsimmit tunniunneqartartut pillugit aningaasaateqarfimmik 

pineqartunik agguaassisussatut inissinneqartussatut atugassiamik 

aningaasaateqarfiliornissaq anguniarlugu periarfissaasinnaasunik misissuinissamut 

Naalakkersuisut UKA2017mut peqquneqarnissaanik Inatsisartunut aalajangiiffigisatut 

siunnersuut. Misissuininermi ilanngullugu misissorneqassaaq eqqumiitsuliornermut 

isumalioqatigiissitamik pilersitsinissaq qulaani taaneqartunik aningaasaliissutinik 

agguaassinissanik ingerlatsiviusussamik piviusunngortinneqarnissaa. 

(Inatsisartunut ilaasortaq Peter Olsen, Inuit Ataqatigiit) 

Inatsisartunut ilaasortaq Peter Olsen Inuit ataqatigiit eqqumiitsuliortut suliaminnik 

pilersitsilertuinissaannut aningaasanik inatsimmik tunniunneqartartut pillugit 

aningaasaateqarfimmik agguassisussatut pilersinneqartussanik periarfissanik ujartuilluni 

siunnersuuteqarpoq. 

 

Nunatsinni eqqumiitsuliornikkut suliallit piginnaasalippassuit amerlaqaat tamakkiisumik 

atunngisagut ilaatigullu periarfissalutitsinerput tassani aamma pissutaanerpaajusoq 

oqaatigilluannaraani kukkunerunngilaq. 

 

Eqqumiitsuliornermi aningaasateqarfimmik pilersitsinissaq soqutiginarluinnarpoq, tassami 

taamaaliornikkut aamma eqqumiitsuliortut atugaat periarfissaallu 

annertunerujussuanngussapput tamannalu siuarsaaneq aamma nunatsinnut inuinullu 

sunniuteqarluarsinnaalluni aningaasanimmi pisariaqartitsivugut 

aningaasanngortissinnaasattalu ilarpassui sunngitsoortarpagut tamannalu 

eqqumitsuliortortatta malunnarluartumik ineriartornissaanut noqitsineruvoq. 

 

Aammalu kinaassuserput inuiaassuserpullu nukittunerulissappat taava atuakkiornikkut 

nipilersornikkut filmiliornikkut isiginnaartitsinikkut allatigullu periarfissanik 

eqqumiitsuliornikkut  annertusaajuarnissarput pisariaqartipparput. Takornarissat 

tikerartitassagut aamma kinaassuseqarnitsinnik takutitsivigissagutsigit naammanngilaq  

arfernik taamaallaat takutitsinissarput. 

 

Aningaasanik amerlanerusunik eqqumiitsuliornerup periarfissinnissaanut 

immikkoortitsisinnaagutta siunissamut aningaasaliinerussaaq taava aamma kulturikkut 

takutitassagut annertusiartuinnassagaluarput tamannalu matumani isumaq 

saqqummiunneqartoq tapersersorparput. 

 

Atuakkiornikkut nipilersornikkut allatigullu kultureqarnermut tunngasunik suliallit 

malunnarluartumik nersualaarnerullugit kajumminnerulernissaannut sulilu  ineriartorneranni 

atugassarititaasut pitsaanerulernissaat anguniarlugu pisariaqaraluarpagut. 

Partii Naleqqamiit pingaartittuaannarparput, kalaallit assassorlutik kusanartuliortartut 

assigiingitsut pitsaasunik periarfissaqarnissaat suleqataaffigissallugu.  

 

Soorlu assersuutigalugu ukiaq manna ataatsimiinnitsinni assassorlutik kusanartuliortartut, 

sanaluttartut il.il. akileraartarnikkut immikkut ittumik aaqqissuussiffigineqarnissaat 

oqallisissiaraarput. 

 

Tassani aamma inuit taakku akileraarutitigut artorsinneqannginnissaat unittuunnginnissaallu 

anguniarlugu aaqqissuussisoqartariaqartoq isumaqaratta.  

 

Soorunami nalunngilarput taakkuinnaanngitsut eqqartorneqassasut, tassami inuit 

eqqumiitsuliortunik taaneqartartut, soorlu siunnersuuteqartup oqarneratuut sutigut tamatigut 

atukkamikkut periarfissatigullu pitsanngorsaaffigineqarnissaat pisariaqarpoq, tamaaliornikkut 

aamma inuit taakku pikkorissut nunatsinnut aamma aningaasaqarnikkut pitsaasumik 

sunniuteqarsinnaanerat anguneqaqqullugu.  

 

Nersornaasiinerit atornerulertariaqarpagut taamaliornikkut aamma maligassiuisut 

nuannaartoralugit meeqqat inuusuttullu amerlasuut peqataalernissaat aamma taamaliornikkut 

anguneqarsinnaammat. 

 

Taamatut oqaaseqarluta Peter Olsen Inuit ataqatigiit siunnersuutaa tamakkiisumik 

taperserparput ataatsimiititaliamilu suliarineqarnissaa innersuussutrigalugu. 

 

Hans Enoksen 

 

 


